
Аннотация: В статье приводятся конкретные примеры способов реализации «Единой воспитательной программы» в детском саду. Анализируется важность воспитания национальной ценности воспитанников в дошкольном учреждении. 
Annotation: The article provides specific examples of ways to implement the "Unified Educational Program" in kindergarten. The importance of educating the national value of pupils in a preschool institution is analyzed.

Қазіргі қоғамның демократиялық өзгерістері жағдайында өскелең ұрпақты тәрбиелеу, жаңа адамды қалыптастыру міндеттерімен қатар жеке тұлғаның мүдделері мен қажеттіліктерін белсенді, мақсатты түрде қалыптастыруға ерекше назар аудару қажет. Бұл процесте адамды тікелей білім беру іс-әрекетінің әртүрлі түрлеріндегі ұлттық құндылықтармен таныстыру үлкен маңызға ие. Ұлттық құндылық және адамгершілік, толеранттық қатынастарды дамыту мектепке дейінгі жаста басталуы керек. Ол үшін тәрбиеленушілерді рухани-адамгершілік ұлттық құндылықтармен таныстыруға негізделген қажырлы, жүйелі және мақсатты жұмыс жүргізілуі керек.
Тұлғаның жан-жақты және үйлесімді дамуы үшін жүргізілетін тәрбие жұмыстарының мазмұны, бағыты, тәсілдері Оқу-ағарту министрлігінің нормативтік-әдістемелік құжаттарында бекітіледі. Осы құжат талаптарының қатаң орындалуы өз іс-әрекеттері үшін жауап бере алатын белсенді, икемді, шығармашыл, жасампаз тұлғаның дамуына ықпал етеді.
Қазақстан Республикасындағы білім беру жүйесіне биылғы оқу жылынан бастап енгізілген «Біртұтас тәрбие» бағдарламасы мектепке дейінгі білім беру мекемелерінің ұстанатын құжаты болып табылады. Аталған бағдарлама мақсаты – жалпы адамзаттық және ұлттық құндылықтарды бойына сіңірген еңбекқор, адал, саналы, жасампаз азаматты тәрбиелеу [1]. 
«Балаңды өз тәрбиеңмен тәрбиелеме, өз ұлтыңның тәрбиесімен тәрбиеле» деген дана халқымыз. Ал ұлттық тәрбиенің бастауы – ұлттық құндылықтар. Ендеше, ұлттық құндылық арқылы тәрбие беру бүгінгі күннің өзекті мәселесі болып қала бермек.  
Ұлттық құндылық дегеніміз не? Біріншіден, бұл біздің мемлекетіміздің отбасылық негіздеріне, мәдени, тарихи, рухани дәстүрлеріне негізделген негізгі моральдық көзқарастардан туындайтын моральдық құндылықтар. Мектеп жасына дейінгі балаларда ұлттық сананы қалыптастыру қазіргі жағдайда жан-жақты дамыған тұлғаның табысты дамуын қамтамасыз етеді. Бірақ мектепке дейінгі білім беру ұйымының басты және бірінші кезектегі міндеті – тәрбиеленушілерді моральдық құндылықтармен таныстыру, бұл олардың құндылық санасын қалыптастыруға ықпал етеді дер едік.
Мектепке дейінгі білім беру ұйымы жағдайында мектеп жасына дейінгі балаларда құндылық санасын қалыптастырудың қазіргі жүйесі халық даналығы мен оның адам дамуындағы рөлін үйлестіре отырып құрылуы керек. Халықтық педагогика идеялары тұрғысынан тәрбиелеуді зерттеу еңбектері былай жіктейді: 
1) адамның эмпатияға қабілеттілігін тәрбиелеу; 
2) өз халқының ұлттық мұрасын игеру процесіне қатысуға және өз білімін басқалармен бөлісуге деген ұмтылысты тәрбиелеу; 
3) өз іс-әрекеттері мен басқалардың іс-әрекеттері үшін жауапкершілікке тәрбиелеу; 
4) өзінің мінез-құлық әрекеттерін объективті басқара білу және басқалардың іс-әрекеттерін бағалай білу [2]. 
Балабақшада атқарылатын тәрбие жұмыстарының бір саласы – отбасымен байланыста жүргізілетін жұмыстар. Бұл бағыттағы жұмыстар бақшамызда жолға қойылған деуге болады. Мәселен, балабақшада «Әжелер клубы», «Әкелер клубы» жұмыс жасайды. «Әжелер клубының» жоспары төменде берілді. 
1-кесте. «Әжелер клубы» жұмыс жоспары
	№
	Өткізілетін шаралардың атауы
	Түрі
	Жауаптылар
	Уақыты

	1.
	Мектеп мүшелерін сайлау. Жоспарды бекіту.
	отырыс
	 Әжелер клуб жетекшісі
	Қыркүйек
     

	2.
	«Отбасы – бақыт мекені» әжелер мен аналармен кездесу
	кездесу
	Тәрбиешілер
	Қыркүйек


	3.
	«Қыз еркем, кестесімен көркем»
	Кесте тігу, көрпе құрау
	Әжелер клуб жетекшісі, тәрбиешілер
	Қазан

	4.
	«Әжелер сөзі – тәрбие көзі»
	Танымдық сағат
	Тәрбиешілер
	Қазан

	5.
	«Қазақ қыздарының әшекей тағу мәдениеті»
	пікірлесу
	Тәрбиешілер
	Қараша

	6.
	«Қыздар білуге тиіс» (тұрмыстық қажеттіліктер)
	пікірлесу
	Әжелер клуб жетекшісі, психолог
	желтоқсан

	7.
	«Бұрымды қыз» шаш өру байқауы
	байқау
	Әжелер клуб жетекшісі, тәрбиешілер
	Қаңтар


	8.
	«Жеке бас гигиенасы дегеніміз...әжелер тілімен
	Танымдық сағат
	Әжелер балабақша жетекшісі, медбике
	қаңтар

	9.
	«Анаммен бірге» спорттық байқау
	байқау
	Әжелер дене шынықтыру мұғалімі
	Ақпан

	10.
	«Қазақ қыздарына арналған музыка тыңдаудың әсері»
	кеңесу
	Әжелер балабақша жетекшісі, музыка жетекшісі
	Ақпан

	11.
	«Ас-адамның арқауы» ұлттық тағамдар дайындау
	Тағам дайындау
	Әжелер клуб жетекшісі, тәрбиешілер
	Наурыз

	12.
	«Қыз балаларға арналған ұлттық ойындар»
	Ұлттық ойындар ойнау
	Әжелер клуб жетекшісі, дене шынықтыру нұсқаушысы
	наурыз

	13.
	«Еңбек бәрін жеңбек!» тазалық шаралары
	Сенбілікке шығу
	Әжелер клуб жетекшісі, тәрбиешілер
	Сәуір

	14.
	«Мен әжеммен мақтанамын»
	фотожоба
	Әжелер клуб жетекшісі, тәрбиешілер
	сәуір

	15.
	«Ел боламын десең...» клуб жұмысын қорытындылау
	кездесу
	Әжелер клуб жетекшісі
	мамыр


	Байқап отырғанымыздай, клуб жұмысы толықтай ұлттық тәрбиеге, құндылыққа бағытталған. Клуб жұмысы арқылы біз тәрбиеленушілерді үлкенді сыйлау, қонақжайлылық сияқты ұлттық қасиеттермен бірге өнерді үйрену, тазалыққа дағдылану сияқты қабілеттерін де қалыптастырамыз.  
Біз «Бір әкенің тәрбиесін жүз мектеп жабылып бере алмайды» деп, бала өміріндегі әкенің орнын ерекше бағалаған, отбасындағы ер адамның маңызын шынайы түсінген ұлттың ұрпағымыз. Осылай дей тұра, қазіргі қоғамда бала тәрбиесінде көбіне-көп әкелеріміз шет қалып жатады. Отбасындағы әкенің рөлін нығайту, отбасылық құндылықтарды сақтау, әкелердің бала тәрбиесіндегі жауапкершілігін арттыру, тәрбиедегі балабақша – ата-ана – бала үштігінің берік байланысын орнату мақсатында балабақшада «Әкелер мектебін» құру маңызды. 
Отбасы құндылығы артып, бала тәрбиесінде ұлттық, рухани, адамгершілік құндылықтарға басымдық беріліп, әкенің бала тәрбиесіндегі жауапкершілігі жоғарылайды, бала мен ата-ана байланысы нығаяды деген нәтиже күтілетін «Әкелер мектебінде» асық ойнау, бес тас, бестемше сияқты ұлттық ойындарды үйретумен қатар, түрлі тақырыптардағы пікірсайыстар, жарыстар, «Атадан тал қалсын» атты тазалық, ауланы көгалдандыру жұмыстары жүргізіледі. Бұлардың барлығы мектепке дейінгі мекемеде ұлттық дәстүрді дамыту, құндылыққа тәрбиелеуді мақсат етеді. 
Ұлттық құндылық белгілі бір ұлтқа ұлт азаматына тән дүние, адами қадір-қасиет, яғни ғасырлар бойы жинақтаған ұлттық рухани және материалдық құндылықтар болса [3], ол арқылы ұрпақ тәрбиелеу – ұлтымызды өркениетті қоғамда басқа ұлттардан ерекшелеп, технология дәуірінде жаһандану үдерісіне «жұтылып» кетпеуден сақтайтын, басқаша айтсақ, ұлтымызды, қазақылығымызды сақтайтын бірден-бір құрал болып қала береді.  Ал біздің білім мекемеміздің аталмыш бағыттағы бағдары айқын, мақсаты анық. Және бұл саладағы жұмыстарды әлі де жалғастыра, нығайта түсетінімізге сенімдіміз. Ал кез келген жұмыс жүйелі, мақсатты жүргізілсе, нәтиже көп күттірмейді. 

